Մեծարգո տիկին Հակոբյան,
հարգելի տիկնայք և պարոնայք,

     Թույլ տվեք խորին  շնորհակալություն հայտնել Ձեզ, սփյուռքի նախարարության  բոլոր աշխատողներին այդ մեծ ու ինձ համար շատ թանկ պարգևի համար: 

    Ավարտելով Երևանի պետական համալսարանի բանասիրական ֆակուլտետի ժուռնալիստիկայի բաժինը 1974թ.-ին ես անմիջապես նշանակվեցա Բուլղարիայի  Պլովդիվ  քաղաքի հայկական դպրոցում իբրև  հայոց լեզվի  և գրականության ուսուցչուհի, ուր աշխատում եմ մինչ այսօր: Լավ մանկավարժ լինելու համար պետք է սիրել երեխաներին, իսկ մայրենի լեզվի լավ ուսուցիչ լինելու համար պետք է լինես մեծ հայրենասեր  և կապը հայրենիքի հետ անհրաժեշտ է ամուր լինի: Դա է, որ մեզ լիցքավորում է և  տալիս ուժ և եռանդ աշխատելու: Ամեն հայ պետք է Հայաստան այցելի: Հողը և ջուրը, մշակույթը և առասպելական հյուրասիրությունը պետք է անձամբ տեսնել և զգալ:

      Հաճախ այցելելով Հայաստան խորապես զգացի, թե ուր որ լինես, քեզ միշտ որպես օտար են նայում, իսկ երբ Հայաստանում ես, զգում ես, որ ամեն բան քոնն է: Իսկ զգացումը ավելի մեծ է , երբ գտնվում ես անկախ Հայաստանում, որ մեր նախնիքը երազում էին, բայց չկարողացան տեսնել: Հայրենիքում մարդ իրեն զգում է հզոր և հպարտ: 

      38 տարվա ընթացքում ես իմ աշակերտներին անընդհատ սովորեցրել եմ, որ Հայաստանը մեր բոլոր հայերի հայրենիքն է: Որ հայրենիքը սիրում են ոչ թե, որ մեծ է ու սիրուն, այլ որովհետև քոնն է: Մենք աշխարհի ամենատառապած ցեղը եղած ենք, ամենաշատ արյուն և որբեր ունեցած, սակայն քաջաբար պայքարում ենք տառապանքը մոռանալու, մեր որբերը մեծացնելու, մեր տուներն ու դպրոցները կառուցելու: 
       Եվ երբ հիշում ենք Անգլիացի վարչապետ Կլաթստոնի խոսքերը.  Հայը աշխարհիս ամենեն ուշիմ, ամենեն աշխատասեր և ամենեն խաղաղասեր ժողովուրդներից է: Այս բոլոր խոսքերը մարդ հայրենիքում է տեսնում:
       Սփյուռքում հայ մնալը դժվար է և մայրենի լեզվի ուսուցիչի դերը մեծ է: Նա սովորեցնում է միաժամանակ և հայկական երգեր, պարեր, պատմություն, աշխարհագրություն և ամեն ինչ, ինչ  կապված է հայի և հայրենիքի հետ: 
       Այնտեղ մենք տանում ենք նաև մեծ հասարակական աշխատանքներ: Ես օրինակ Պլովդիվ քաղաքի “Երևան” մշակույթի  կազմակերպության նախագահ եմ: Ունենք երգչախումբ , պարախումբ, թատերախումբ, որոնք տարածում են հայ մշակույթը ամբողջ Բուլղարայով:

Ես իբրև մայրենի լեզվի ուսուցիչ իմ սաներին անընդհատ կրկնում եմ Սիլվա Կապուտիկյանի խոսքերը.



“Ու տես որդիս, ուր էլ լինես, 



Այս լուսնի տակ ուր էլ գնաս,



Թե մորդ անգամ մտքից հանես



Քո մայր լեզուն չմոռանաս:”

Մեկ անգամ ևս շնորհակալություն:

